
Bəzi çoxmənzilli binaların istismarına icazə 

verilməsinin sadələşdirilməsi haqqında 
Azərbaycan Respublikası Prezidentinin Fərmanı

Azərbaycan Respublikasında əhalinin yaşayış səviyyəsinin 
və sosial rifahının yüksəldilməsi dövlət siyasətinin başlıca 
prioritetlərindən biridir. Ölkənin sosial-iqtisadi inkişafı konsep-
siyasına uyğun olaraq vətəndaşların mənzil-məişət şəraitinin 
yaxşılaşdırılmasına hədəflənən məqsədyönlü və sistemli tədbirlər 
həyata keçirilir. Son illərdə Azərbaycan iqtisadiyyatının bütün 
sahələrində, o cümlədən inşaat sektorunda əhəmiyyətli inkişaf 
müşahidə olunur, şəhərsalma və tikinti sahələrində irihəcmli 
investisiyaların böyük hissəsi çoxmənzilli yaşayış binalarının 
tikintisinə yönəldilir.

Bununla belə, ötən müddət ərzində bəzi çoxmənzilli yaşayış 
binalarında tikinti işləri şəhərsalma qanunvericiliyinin tələblərinə 
riayət olunmadan və ya sənədləşdirilməsində ciddi qüsurlar 
buraxılaraq, sakinlərinin hüquq və maraqları nəzərə alınmadan 
aparılmışdır ki, bu da, öz növbəsində, bir sıra hallarda həmin 
binaların rəsmiləşdirilməsini qeyri-mümkün etmişdir.

Azərbaycan Respublikası Konstitusiyasının 109-cu 
maddəsinin 32-ci bəndini rəhbər tutaraq, istismarına icazə 
verilməmiş çoxmənzilli yaşayış binalarının sakinlərinin 
mənafelərini və Azərbaycan Respublikasının sosialyönümlü 
dövlət siyasətinin əsasını təşkil edən humanizm prinsiplərini 
əsas götürərək, həmin binaların istismarına icazə prosedurunu 
və müddətini optimallaşdırmaq, bu sahədə şəffaflığı və vətəndaş 
məmnunluğunu təmin etmək məqsədilə qərara alıram:

1. Müəyyən edilsin ki, 2019-cu il yanvarın 1-dək bütün 
mərtəbələrinin, yan divarlarının və dam örtüyünün inşası daxil 
olmaqla tikinti-quraşdırma işləri başa çatmış və istismar edilən 
mənzilləri olan çoxmənzilli yaşayış binalarının (çoxmənzilli yaşa-
yış binası komplekslərinin) istismarına icazə verilməsi aşağıdakı 
qaydada həyata keçirilir:

1.1. Azərbaycan Respublikasının Fövqəladə Hallar Nazirliyi 
2 ay müddətində 2019-cu il yanvarın 1-dək bütün mərtəbələrinin, 
yan divarlarının və dam örtüyünün inşası daxil olmaqla tikin-
ti-quraşdırma işləri başa çatmış və istismar edilən mənzilləri 
olan çoxmənzilli yaşayış binalarını (çoxmənzilli yaşayış binası 
komplekslərini) tikinti obyektinin yükdaşıyan konstruksiyalarının 
dayanıqlılıq, möhkəmlik baxımından istismara yararlılığı, yanğın 
təhlükəsizliyi tələblərinə cavab verməsi, liftlərin və mühəndis-
kommunikasiya təminatı sistemlərinin istismara hazırlığı ba-
xımından müayinə edir, müayinənin nəticələri müsbət olduğu 
halda çoxmənzilli yaşayış binasının (çoxmənzilli yaşayış binası 
kompleksinin) istismara hazır olması barədə rəy tərtib edib, 
binanın əsas texniki göstəricilərinin və tərkib hissələrinin istismar 
təyinatının faktiki vəziyyətini, habelə döngə nöqtələrinin koordi-
natlarını əks etdirən layihəsinin elektron surəti ilə birlikdə aidiyyəti 
üzrə Azərbaycan Respublikasının Dövlət Şəhərsalma və Arxitek-
tura Komitəsinə və ya yerli icra hakimiyyəti orqanına təqdim edir;

1.2. Azərbaycan Respublikasının Dövlət Şəhərsalma və 
Arxitektura Komitəsi və ya aidiyyəti yerli icra hakimiyyəti orqanı 7 
gün müddətində bu Fərmanın 1.1-ci bəndinə uyğun olaraq apa-
rılmış müayinənin nəticələrinə əsasən istismara hazırlığı barədə 
müsbət rəy verilmiş çoxmənzilli yaşayış binasının (çoxmənzilli 
yaşayış binası kompleksinin) istismarına icazə verir və bu barədə 
Tikintilərin Dövlət Reyestrinə və Azərbaycan Respublikasının 
Fövqəladə Hallar Nazirliyinə yazılı məlumat göndərir.

2. Bu Fərmanın 1.1-ci bəndinə əsasən aparılmış müayinənin 
nəticələri mənfi olduqda, Azərbaycan Respublikasının Fövqəladə 
Hallar Nazirliyi müayinə nəticəsində aşkarlanmış çatışmazlıqla-
rı və onların aradan qaldırılması üçün görülməli olan tədbirləri 
özündə əks etdirən rəyini bu Fərmanın 1.1-ci bəndində göstərilən 
müddətdə tərtib edib çoxmənzilli yaşayış binasının (çoxmənzilli 
yaşayış binası kompleksinin) sifarişçisinə (sahibinə) və ya 
idarəedici təşkilatına, onlar olmadığı halda aidiyyəti yerli icra 
hakimiyyəti orqanına təqdim edir. Müvafiq rəydə göstərilmiş ça-
tışmazlıqlar 5 ay müddətində aradan qaldırıldıqda, bu Fərmanın 
1.1-ci bəndində nəzərdə tutulan müayinənin yenidən aparılması 
üçün Azərbaycan Respublikasının Fövqəladə Hallar Nazirliyinə 
müraciət oluna bilər.

3. Azərbaycan Respublikasının Nazirlər Kabineti:
3.1. bu Fərmanın 1-ci hissəsinə uyğun olaraq aparılmış 

müayinənin nəticələrinə əsasən istismara hazırlığı barədə 
müsbət rəy verilmiş çoxmənzilli yaşayış binasının (çoxmənzilli 
yaşayış binası kompleksinin) istismarına icazənin formasını 
Azərbaycan Respublikasının Prezidenti ilə razılaşdırmaqla 15 
gün müddətində müəyyən etsin;

3.2. bu Fərmanın 5.3-cü bəndində verilmiş tapşırığın icra-
sını nəzarətdə saxlasın və Azərbaycan Respublikası Əmlak 

Məsələləri Dövlət Komitəsinin qaldırdığı vəsatətlərə əsasən, istis-
marına icazə verilmiş çoxmənzilli yaşayış binalarının (çoxmənzilli 
yaşayış binası komplekslərinə münasibətdə isə kompleksdə istis-
marına icazə verilmiş binaların) tikinti ərazilərinin kateqoriyasının 
dəyişdirilməsi ilə bağlı zəruri tədbirlər görsün;

3.3. bu Fərmandan irəli gələn digər məsələləri həll etsin.
4. Azərbaycan Respublikasının Dövlət Şəhərsalma və Arxi-

tektura Komitəsi və aidiyyəti yerli icra hakimiyyəti orqanları bu 
Fərmanın 1-ci hissəsinə uyğun olaraq:

4.1. istismara icazə verildiyi gündən 3 gün müddətində həmin 
icazənin və bu Fərmanın 1.1-ci bəndində göstərilən layihənin 
elektron surətinin Azərbaycan Respublikasının Əmlak Məsələləri 
Dövlət Komitəsinə və bu Fərmanın 7-ci hissəsində nəzərdə tutu-
lan qurumlara göndərilməsini təmin etsinlər;

4.2. istismarına icazə verilmiş çoxmənzilli yaşayış binalarının 
(çoxmənzilli yaşayış binası komplekslərinin) siyahısının öz rəsmi 
internet səhifələrində yerləşdirilməsini və icazə verildiyi gündən 3 
gün müddətində bu barədə məlumatı siyahıya daxil edərək onun 
mütəmadi yenilənməsini təmin etsinlər;

4.3. Azərbaycan Respublikası Fövqəladə Hallar Nazirliyinin 
sorğusu əsasında çoxmənzilli yaşayış binalarının (çoxmənzilli 
yaşayış binası komplekslərinin) müayinəsi ilə bağlı mövcud tikinti 
sənədlərinin surətlərinin, habelə digər zəruri məlumatların 3 gün 
müddətində təqdim olunmasını təmin etsinlər.

5. Azərbaycan Respublikasının Əmlak Məsələləri Dövlət 
Komitəsi bu Fərmanın 1-ci hissəsinə uyğun olaraq:

5.1. çoxmənzilli yaşayış binalarının (çoxmənzilli yaşayış bina-
sı komplekslərinin) müayinəsi zamanı onların döngə nöqtələrinin 
koordinatlarının müəyyən edilməsində Azərbaycan Respublikası-
nın Fövqəladə Hallar Nazirliyinə zəruri kömək göstərsin;

5.2. istismarına icazə verilmiş çoxmənzilli yaşayış binaları-
nın (çoxmənzilli yaşayış binası komplekslərinin) tərkib hissələri 
üzərində mülkiyyət hüquqlarının dövlət qeydiyyatına alınmasını 
hüquq sahibinin müraciəti əsasında qanunla müəyyən olunmuş 
müddətdə təmin etsin;

5.3. istismarına icazə verildiyi barədə məlumat daxil olduğu 
gündən 10 gün müddətində, bina (kompleks) bu məqsəd üçün 
nəzərdə tutulmayan torpaq sahəsində inşa olunduğu hallar-
da çoxmənzilli yaşayış binalarının (çoxmənzilli yaşayış binası 
komplekslərinə münasibətdə isə kompleksdə istismarına icazə 
verilmiş binaların) tikinti ərazilərinin kateqoriyasının dəyişdirilməsi 
barədə Azərbaycan Respublikasının Nazirlər Kabineti qarşısında 
vəsatət qaldırılmasını təmin etsin.

6. Yerli icra hakimiyyəti orqanları bu Fərmanın 2-ci hissəsində 
nəzərdə tutulan rəy onlara təqdim edildiyi hallarda həmin rəydə 
göstərilən çatışmazlıqların aradan qaldırılmasında çoxmənzilli 
yaşayış binasının (çoxmənzilli yaşayış binası kompleksinin) 
sakinlərinə təşkilati baxımdan kömək göstərsinlər.

7. “Azərsu” Açıq Səhmdar Cəmiyyəti, “Azərişıq” Açıq 
Səhmdar Cəmiyyəti və Azərbaycan Respublikası Dövlət Neft 
Şirkətinin “Azəriqaz” İstehsalat Birliyi bu Fərmanın 1-ci hissəsinə 
uyğun olaraq:

7.1. çoxmənzilli yaşayış binalarının (çoxmənzilli yaşayış bina-
sı komplekslərinin) müayinəsi zamanı mühəndis-kommunikasiya 
təminatı sistemlərinin istismara hazırlıq baxımından aktlaşdırılma-
sını təmin etməklə Azərbaycan Respublikasının Fövqəladə Hallar 
Nazirliyinə zəruri kömək göstərsinlər;

7.2. istismarına icazə verildiyi gündən 1 ay müddətində 
çoxmənzilli yaşayış binalarının (çoxmənzilli yaşayış binası 
komplekslərinin) su, kanalizasiya sistemi, işıq və qazla təchiz 
edilməsini təmin etsinlər.

8. Azərbaycan Respublikasının Fövqəladə Hallar Nazirliyi, 
Azərbaycan Respublikasının Dövlət Şəhərsalma və Arxitektura 
Komitəsi, Azərbaycan Respublikasının Əmlak Məsələləri Dövlət 
Komitəsi, yerli icra hakimiyyəti orqanları, “Azərsu” Açıq Səhmdar 
Cəmiyyəti, “Azərişıq” Açıq Səhmdar Cəmiyyəti və Azərbaycan 
Respublikası Dövlət Neft Şirkətinin “Azəriqaz” İstehsalat Birliyi 
bu Fərmanın icrası ilə bağlı görülmüş tədbirlər və işlərin gedişatı 
barədə hər ay Azərbaycan Respublikasının Prezidentinə məlumat 
versinlər.

9. Bu Fərman 2020-ci ilin yanvarın 1-dək qüvvədədir.

İlham ƏLİYEV 
Azərbaycan Respublikasının Prezidenti

Bakı şəhəri, 19 fevral 2019-cu il

Fevralın 20-də Bakıda Cənub Qaz 
Dəhlizi Məşvərət Şurası çərçivəsində 
nazirlərin beşinci toplantısı keçiriləcək. 
Toplantıda “Cənub Qaz Dəhlizi” 
layihəsinə cəlb edilmiş dövlətlərin, 
eləcə də digər ölkələrin nümayəndələri, 
layihənin səhmdarlarının və beynəlxalq 
maliyyə qurumlarının təmsilçilərinin işti-

rakı nəzərdə tutulur. Avropa Komissiya-
sının büdcə məsələləri və insan resurs-
ları üzrə komissarı Günter Ottinger də 
toplantıda iştirak edəcək. Bundan başqa, 
iclasa Böyük Britaniya və Şimali İrlan-
diya Birləşmiş Krallığının Baş nazirinin 
Azərbaycan üzrə ticarət elçisi Baronessa 
Emma Nikolson, eləcə də ABŞ, layihə 
üzvü 7 ölkə, Balkan ölkələrinin yüksək 
səviyyəli hökumət nümayəndələri, iştirak-
çı şirkətlər və beynəlxalq maliyyə qurum-
larının rəhbər şəxsləri də qatılacaqlar. 

Xatırladaq ki, Cənub Qaz Dəhlizinin 
Məşvərət Şurası çərçivəsində nazirlərin 
ilk toplantısı 2015-ci il fevralın 12-də, 
ikinci toplantı 2016-cı il fevralın 29-da, 
üçüncü toplantı 2017-ci il fevralın 23-də, 
dördüncü toplantı isə keçən il fevralın 
15-də keçirilmişdir. Qeyd etmək lazımdır 
ki, Cənub Qaz Dəhlizi Məşvərət Şura-
sının yaradılması təşəbbüsünü 2015-ci 
ildə Azərbaycan irəli sürmüşdü. Belə 
bir təşəbbüşün irəli sürülməsində əsas 
məqsəd layihədə iştrak edən tərəflərin 
səylərini əlaqələndirməkdən ibarət 
olmuşdu. Bu əməkdaşlıq formatı artıq 
özünü doğrultmuşdur. Belə ki, keçiril-
miş toplantılar çərçivəsində aparlmış 
müzakirələr və qəbul olunmuş qərarlar 
“Cənub Qaz Dəhlizi” layihəsinin uğurla 
davam etdirilməsinə geniş zəmin yarat-
mışdır. 

Ümumiyyətlə, Cənub Qaz Dəhlizi 
dünyada inkişaf etdirilən ən kompleks 
təbii qaz boru kəmərləri zənciri kimi 
qiymətləndirilir. Avropa İttifaqı üçün 
prioritet enerji layihələrindən biri olan 
Cənub Qaz Dəhlizinin seqmentlərini 
“Şahdəniz-2”, Cənubi Qafqaz Boru 
Kəmərinin Genişləndirilməsi, TANAP 
və TAP layihələri təşkil edir. Cənub Qaz 
Dəhlizi dünya neft-qaz sənayesində 
bu vaxtadək olan ən mühüm və iddi-
alı layihələrdən biridir. Bu, çox sayda 
müxtəlif maraqlı tərəfləri, o cümlədən 
7 hökuməti və 11 şirkəti özündə əhatə 
edən mürəkkəb bir qurumdur. Cənub 
Qaz Dəhlizi ilk dəfə olaraq Xəzər regio-
nundakı qaz təchizatını Avropa bazarına 
birləşdirməklə bütün regionun enerji 
xəritəsini dəyişəcək. Bu boru kəməri sis-
temi elə layihələndirilmişdir ki, gələcəkdə 
mümkün əlavə qaz həcmlərinin təchiz 
edilə bilməsi üçün onun ötürücülük gücü 
öz ilkin ötürücülük gücünün iki misli 
qədər artırıla bilər. Prezident İlham Əliyev 
Cənub Qaz Dəhlizi Məşvərət Şurasının 
ötən il keçirilmiş dördüncü toplantısındakı 
çıxışında bununla bağlı belə açıqlama 
vermişdi: “Cənub Qaz Dəhlizi cəlb olun-
muş bütün ölkələrdə bir neçə milyardlıq 

investisiyalara yol açır. Bu, minlərlə 
yeni iş yeri deməkdir. Bu, təkcə enerji 
deyil, həm də nəqliyyat infrastrukturu, 
nəqliyyat infrastrukturuna investisiya 
yatırılması deməkdir. Cənub Qaz Dəhlizi 
marşrut boyunca yerləşən və Cənub 
Qaz Dəhlizinin üzvü olan ölkələrin bir 
çox hissələrinin qazlaşdırılmasına gətirib 

çıxaracaq. Bütün bunlar inkişaf, sabitlik, 
proqnozlaşdırılma imkanı deməkdir və 
əməkdaşlığa yol açır”.

Xatırladaq ki, ötən il may ayı-
nın 29-da rəsmi, siyasi və işgüzar 
dairələri təmsil edən çoxlu sayda xarici 
nümayəndələrin iştirakı ilə keçirilmiş 
Səngəçal terminalında “Cənub Qaz 
Dəhlizi” layihəsinin açılış mərasimində 
Azərbaycan Prezidenti İlham Əliyev 
CQD-nin siyasi, iqtisadi, geosiyasi və 
enerji təhlükəsizliyi aspektlərində verdiyi 
töhfəni dolğun şəkildə ifadə etmişdi. 
Ölkə başçısı bu dəhlizin Azərbaycanın 
ardıcıl və uzunmüddətli xarici siyasətinin 
birbaşa nəticəsi olduğunu vurğulamışdı. 
Nitqində Prezident İlham Əliyev belə bir 
məqamı da önə çəkmişdi ki, Cənub Qaz 
Dəhlizi nəhəng infrastruktur layihəsidir. 
Onun icrasına 40 milyard dollardan çox 
sərmayə qoyulub. İndiki maliyyə böhranı 
şəraitində bir layihəyə bu dərəcədə kapi-
tal qoyulması onun iqtisadi əhəmiyyəti ilə 
yanaşı, siyasi və geosiyasi əhəmiyyətini 
də göz önünə çəkir. Burada, şübhəsiz ki, 
Azərbaycanın kifayət qədər qaz ehtiyatı-
na malik olmasına olan inam da mühüm 
rol oynayıb. Belə ki, “Azərbaycanın 
təsdiq edilmiş qaz ehtiyatları 2,6 tril-
yon kubmetrə bərabərdir. Əminəm ki, 
bundan böyük həcmdə resurslarımız 
var. Gələcək kəşfiyyat və istismar 
işləri əminəm ki, bunu təsdiqləyəcək”. 
Qeyd etmək yerinə düşər ki, “Cənub 
Qaz Dəhlizi” QSC Azərbaycandan 
Avropaya təbii qazın çatdırılması üçün 
hazırda inşası davam edən, uzunluğu 
3500 kilometrdən artıq olan və Avropa 
İttifaqı tərəfindən dəstəklənən Cənub 
Qaz Dəhlizi beynəlxalq qaz layihəsində 
Azərbaycanın maraqlarını təmsil edən 
şirkətdir. 

Xatırladaq ki, 2011-ci ildə Avropa 
İttifaqı ilə Azərbaycan Xəzər dənizindən 
Avropaya birbaşa qaz nəql edən marş-
rutların yaradılmasını dəstəkləyən birgə 
bəyanat – strateji enerji əməkdaşlığına 
dair memorandum imzalamış və bunun-
la da “Cənub Qaz Dəhlizi” layihəsinin 
reallaşdırılması ilə bağlı tarixi addım 
atılmışdı. Bunun ardınca 2012-ci ildə 
Azərbaycan və Türkiyə hökumətləri 
arasında Trans-Anadolu (TANAP) təbii 
qaz boru kəməri sisteminə dair saziş, 
2013-cü ildə isə Trans Adriatik Boru Xətti 
(TAP) layihəsi üzrə beynəlxalq saziş 
imzalanmışdı. TAP və “Şahdəniz” kon-
sorsiumlarının imzaladığı sazişlə ilk dəfə 
olaraq Azərbaycan qazı Avropa bazarına 
birbaşa çıxış əldə etmişdir. Azərbaycanın 
liderliyi və beynəlxalq tərəfdaşları ilə 

birgə səyləri nəticəsində Cənub Qaz 
Dəhlizinin 4 komponenti – “Şahdəniz-2”, 
Azərbaycandan başlayaraq Gürcüstan-
Türkiyə sərhədinə kimi uzanan 
Cənubi Qafqaz Boru Kəməri, Türkiyə 
ərazisindən keçən TANAP və Yuna-
nıstan, Albaniya və İtaliyanı birləşdirən 
TAP-la bağlı prinsipial razılaşmalar 
əldə olunmuş və layihənin reallaşdırıl-
masına başlanılmışdı. Yüksək strateji 
əhəmiyyətli infrastruktur layihəsi kimi 
qiymətləndirilən Cənub Qaz Dəhlizinin 
istismara verilməsi Avropanın ener-
ji təhlükəsizliyinə yeni elementlər 
gətirəcəyi gözlənilir. Mütəxəssislərin 
fikrincə, Cənub Qaz Dəhlizi Avro-

pa ölkələrinin enerji təminatında yeni 
imkanlar açmaqla yanaşı, həm də qaz 
tədarükü mənbələrini şaxələndirməyə, 
yeni alternativ marşrutlardan istifadə 
olunmasına da şərait yaradacaqdır. 

Hazırda etiraf edilir ki, Avropanın 
enerji təminatında Azərbaycanın xüsusi 
çəkisi və strateji əhəmiyyəti getdikcə 

artır. Bu faktı Azərbaycanın təkcə enerji 
daşıyıcılarının tranziti üçün təhlükəsiz 
ölkə olması yox, həm də bunları ha-
sil edən dövlət olması da təsdiqləyir. 
Dünyanın aparıcı ölkələrinin lider və 
hökumət başçıları, eləcə də tanınmış 
siyasi mütəxəssisləri Azərbaycanın 
Avropa üçün çox əhəmiyyətli ölkə ol-
ması barədə fikirlər səsləndirirlər. Ötən 
ilin avqust ayında Azərbaycana səfəri 
çərçivəsində iş adamları ilə görüşündə 
Almaniya Federativ Respublikasının 
Federal Kansleri Angela Merkel bildir-
mişdi ki, Azərbaycan Avropanın enerji 
təminatının şaxələndirilməsində Avropa 
İttifaqı üçün mühüm bir ölkədir. Qeyd 
etmək vacibdir ki, hazırda Avropa İttifaqı 
neftin 82 faizini, qazın 57 faizini idxal edir 
və bu göstəricilərə görə o, dünyada ilk 
yeri tutur. Hesablamalara görə,  2030-cu 
ilədək Avropa İttifaqının qaz tələbatı 700 
milyard kubmetrədək artacaq. Digər 
tərəfdən, bu tələbatın idxal hesabına 
ödənməsi də getdikcə artacaqdır. Belə 
bir perspektiv fonunda Avropa İttifaqı-
nın Azərbaycanla enerji təhlükəsizliyi 
sahəsində əməkdaşlıq etməsi çox böyük 
strateji əhəmiyyət daşıyır. Nəzərə alsaq 
ki, Xəzər dənizinin təbii qaz ehtiyatları 
hazırda “Köhnə dünya” üçün alternativlik 
baxımından yeganə mənbə olaraq qalır, 
o zaman “Cənub Qaz Dəhlizi” layihəsinin 
reallaşdırılmasının həyati əhəmiyyət 
daşıması barədə deyilənlər həqiqəti əks 
etdirir. Buna görə də, təsadüfi deyil ki, 
Cənub Qaz Dəhlizi Avropa və Xəzər regi-
onu arasında enerji və nəqliyyat əlaqəsi 
yaradacaq yeni İpək Yolu rolunu oynayan 
vasitə kimi qəbul edilir. 

Bir sözlə, “Cənub Qaz Dəhlizi” 
layihəsinin reallaşdırılmasından son-
ra Avropanın enerji təhlükəsizliyinin 
təmin olunmasında Azərbaycanın rolu 
əhəmiyyətli dərəcədə artacaq. Ən 
əsası, bu layihə ölkəmizin uzunmüddətli 
və dayanıqlı iqtisadi inkişafını təmin 
edəcəkdir. Bundan başqa, bu transre-
gional qaz layihələrinin reallaşdırılması 
ölkənin qlobal iqtisadiyyatda mövqeyi-
nin daha da gücləndirilməsinə müsbət 
təsir göstərəcək və Azərbaycanın təkcə 
enerji ixrac edən ölkə kimi deyil, həm 
də onu nəql edən və tranzit ölkə kimi 
əhəmiyyətini artıracaqdır. Azərbaycan 
Prezidenti İlham Əliyevin yürütdüyü 
çoxaspektli enerji siyasəti də məhz bu 
reallıqları özündə ehtiva edir. 

Səbuhi MƏMMƏDOV, 
“Xalq qəzeti”

Azərbaycan Respublikası Milli Məclisi Gənclər və idman 
komitəsinin tərkibində dəyişikliklər edilməsi haqqında 

Azərbaycan Respublikası Milli Məclisinin Qərarı
Azərbaycan Respublikası Milli Məclisi Daxi-

li Nizamnaməsinin 36-cı maddəsinə uyğun olaraq 
Azərbaycan Respublikasının Milli Məclisi qərara alır:

Azərbaycan Respublikası Milli Məclisi Gənclər və id-
man komitəsinin tərkibində aşağıdakı dəyişikliklər edilsin:

1. Rəşad Məmmədqulu oğlu Mahmudov, Elşən 
Məmmədhənifə oğlu Musayev və Cavid Həmid oğlu Osma-

nov komitənin üzvləri seçilsinlər.
2. Adil Abış oğlu Əliyev və Rauf Asif oğlu Əliyev 

komitənin üzvlüyündən çıxarılsınlar.

O.ƏSƏDOV 
Azərbaycan Respublikası Milli Məclisinin sədri

Bakı şəhəri, 19 fevral 2019-cu il

Bakıda Xəzər dənizi məsələləri üzrə 
Yüksək Səviyyəli İşçi Qrupunun ilk iclası keçirilir

 � Fevralın 19-da Bakıda Xəzər dənizi məsələləri üzrə Yüksək 
Səviyyəli İşçi Qrupunun ilk iclası başlayıb. 

Nazirlər Kabineti Aparatının rəhbəri, 
Xəzər dənizi məsələləri üzrə Yüksək 
Səviyyəli İşçi Qrupunda Azərbaycanın 
səlahiyyətli nümayəndəsi Xələf Xələfov 
iclasın açılışında deyib ki, Xəzər dənizi üzrə 
tarixi sammitdən bir neçə ay sonra tərəflər 
işləri davam etdirirlər. İrəliləyiş var, bir neçə 
dəyişiklik olunub və bunları işçi qrupunun 
ilk iclasında müzakirə edəcəyik. Ölkələr 
regionda sabitliyi təmin edən sənəd imza-

layıb. Xəzər hövzəsindəki bu sabitlik bütün 
dünya üçün nümunə ola bilər.

X.Xələfov qeyd edib ki, Xəzəryanı 
ölkələr arasında dostluq və əməkdaşlıq, 
qarşılıqlı hörmət və etimad, eləcə 
də ölkələrin suverenliyinə hörmət 
münasibətləri mövcuddur. Məhz buna görə 
də Xəzər dənizinə dair Konvensiyanın 
imzalanması mümkün oldu. O bildirib ki, 
Konvensiyanın mexanizmi kimi yüksək 

səviyyəli işçi qrupu hövzə ölkələrini 
maraqlandıran məsələlərlə bağlı işlərini 
davam etdirəcəklər. Konvensiyada Xəzər 
sabitlik dənizi elan edilib və biz bu statusu 
qorumalı və möhkəmləndirməliyik.

Bildirilib ki, iclas zamanı iştirakçılar, 
ilk növbədə, işçi qrupunun iş prosedurla-
rını müəyyənləşdirəcək, Konvensiyanın 
hər bir ölkənin qanunvericiliyi əsasında 
təsdiqlənməsi məsələsini müzakirə 
edəcəklər. Həmçinin Xəzər dənizində ərazi 
sularını müəyyənləşdirmək məqsədilə bir-
başa çıxış xətlərinin qurulması metodikası 
müzakirə olunacaq.

Qeyd edək ki, 2018-ci il avqustun 
12-də Qazaxıstanın Aktau şəhərində 
Xəzər dənizinin hüquqi statusu haqqında 
Konvensiya imzalanıb və beşinci Xəzər 
Zirvə toplantısının Kommünikesi qəbul 
edilib. Bu sənədlərə əsasən, Konven-
siyanın səmərəli yerinə yetirilməsi və 
Xəzər dənizində əməkdaşlığın nəzərdən 
keçirilməsi məqsədilə Xəzəryanı 
dövlətlərin səlahiyyətli nümayəndələrindən 
ibarət müntəzəm beştərəfli 
məsləhətləşmələr mexanizmi – Xəzər 
dənizi məsələləri üzrə Yüksək Səviyyəli 
İşçi Qrupu yaradılıb. 

İclas işini fevralın 20-də davam 
etdirəcək.

AZƏRTAC

Transregional 
qaz layihələrinin 

reallaşdırılması 
Azərbaycanı 
daha güclü 

edəcəkdir

 � Beynəlxalq iqtisadi əlaqələrin inkişafına təkan 
verəcək böyük layihələrin reallaşmasına öz töhfəsini 
əsirgəməyən Azərbaycan Avropanın enerji təminatında 
mövqeyini gücləndirməkdədir. Xüsusilə də Avropa ilə Asiyanı 
birləşdirən əlverişli geostrateji mövqedə yerləşməsi və 
zəngin karbohidrogen mənbələrinə malik olması ölkəmizin 
regionlararası iqtisadi əlaqələrin yaradılması və gücləndirilməsi 
baxımından geosiyasi və geoiqtisadi çəkisini də artırır. “Cənub 
Qaz Dəhlizi” layihəsinin inşasının istismara verilməsindən sonra 
isə Azərbaycanla “Köhnə dünya” arasında strateji siyasi-iqtisadi 
bağların daha da möhkəmlənəcəyi şübhə doğurmur.


